
510 yanvar 2018-ci il, çərşənbə

�� Azərbaycanda kənd təsərrüfatı sahəsində həyata 
keçirilən siyasət aqrar-sənaye kompleksinin köklü şəkildə yenidən 
qurulmasına səbəb olub. Prezident İlham Əliyevin qeyd etdiyi 
kimi, kənd təsərrüfatının bütün sahələrinin inkişafı ölkəmiz üçün 
mühüm önəm daşıyır. 

Aqrar sahənin vergilərdən azad 
edilməsi, subsidiyaların, güzəştli 
kreditlərin verilməsi və digər dövlət 
dəstəyi mexanizmlərinin tətbiqi, 
bu sahədə infrastrukturun yaxşı-
laşdırılması, dövlət investisiyaları 
hesabına Taxtakörpü, Şəmkirçay 
və Tovuzçay su anbarları, Baş 
Mil-Muğan kollektorunun tikintisi 
və digər iri layihələrin reallaşdırıl-
ması, həyata keçirilən meliorativ 
tədbirlər, aqrotexniki xidmət işlərinin 
yerinə yetirilməsinin keyfiyyətini 
yüksəltmək üçün “Aqrolizinq” ASC-
nin yaradılması kənd təsərrüfatının 
inkişafına təkan verib.  

Azərbaycan Prezidenti İlham 
Əliyev ötən illərdə olduğu kimi, 
bu gün də aqrar sahənin inkişafına 
mühüm önəm verir. Məhz bunun 
nəticəsidir ki, respublikamızda 
sosial-iqtisadi inkişafla bağlı aparılan 
uğurlu siyasət, sahibkarlığa dövlət 
dəstəyinin gücləndirilməsi, torpaq-
lardan səmərəli istifadə edilməklə 
ölkənin ərzaq təhlükəsizliyinin təmin 
olunması, yeni iş yerlərinin yaradıl-
ması, ən başlıcası isə insanların həyat 
şəraitinin yaxşılaşdırılması sahəsində 
qarşıya qoyulan vəzifələr uğurla 
reallaşdırılır.  

Bu gün kənd təsərrüfatının 
ənənəvi sahələrinə, o cümlədən 
pambıqçılığın dirçəldilməsinə də 
xüsusi qayğı göstərilir. Pambıqçılığın 
Azərbaycanda qədim ənənələri var. 
Əsrlərboyu xalqımız pambıqçılıqla 
məşğul olub. Ancaq pambıqçılığın 
ən sürətli və uğurlu inkişaf dövrü 
ulu öndər Heydər Əliyevin adı ilə 
bağlıdır. Məhz onun təşəbbüsü və 
bilavasitə rəhbərliyi ilə 1970-ci 
illərdə və eyni zamanda, 1980-ci 
illərin əvvəllərində Azərbaycanda 
pambıqçılıq sürətlə inkişaf edib. Əgər 
statistikaya nəzər salsaq,  görərik ki, 
ulu öndərin dövründə Azərbaycanda 
pambıq tədarükü bir neçə dəfə artıb. 
1980-ci illərin əvvəllərində 800 min 
ton–1 milyon tona qədər pambıq 
tədarük edilib.

Ulu öndərimiz tərəfindən pam-
bıqçılığın inkişaf etdirilməsi kolxoz 
və sovxozların iqtisadiyyatının 
möhkəmlənməsinə, kənd sakinlərinin 
maddi rifah halının yaxşılaşmasına 
müsbət təsir göstərib. 1969-cu ildə 

pambıqçılıqdan 150 milyon manat 
götürüldüyü halda, 1976-cı ildə bu 
rəqəm 350 milyon manata çatıb. 
1970–1976-cı illərdə kolxoz və 
sovxozlar tərəfindən pambıqdan 2 
milyard manat əldə edilib. Bir sözlə, 
o dövrdə Azərbaycanda  illik pambıq 
istehsalı, yuxarıda qeyd edildiyi 

kimi, 1 milyon tona çatdırılıb. Ölkə 
büdcəsinin 22–25 faizini pambıqçılıq 
təmin edib.    

Müstəqillik  illərində isə pambıq 
istehsalına diqqət zəiflədi, əkin 
sahələri ildən-ilə azaldı. Əlbəttə, bu, 

bir tərəfdən  “qara qızıl”ın “ağ qızıl”ı 
üstələməsi, arxa plana keçirməsi, 
digər tərəfdən isə məhsulun dün-
ya bazarında qiymətinin sürətlə 
ucuzlaşması ilə bağlı idi. Məhz 
bunun nəticəsi idi ki, 2005-ci ildə 

Azərbaycanda olan  112 min 500 
hektar pambıq əkini sahəsi 10 ildən 
sonra  nə az, nə çox - 5 dəfə azalaraq 
23 min hektara endi.

Prezident İlham Əliyevin aqrar 
sahənin inkişafı ilə bağlı qəbul etdiyi 
qərarlar və qarşıya qoyduğu vəzifələr 
bu sahənin də inkişafına təkan verdi 
və onun tarixi şöhrətini özünə qay-
tarmağa başladı. Başqa sözlə, dövlət 
başçısının pambıqçılara göstərdiyi 
qayğı və diqqət bu gün öz bəhrəsini 
verməkdədir. Belə ki, pambıq 
əkininə ayrılan subsidiyalar, gübrə və 

pestisidlərə tətbiq olunan güzəştlər, 
Kənd Təsərrüfatı Nazirliyinin “Aqro-
lizinq” ASC vasitəsilə gətirilən tex-
nikaların güzəştli şərtlərlə satılması, 
İqtisadiyyat Nazirliyinin Sahibkarlığa 
Kömək Milli Fondu tərəfindən ayrılan 

güzəştli kreditlər sahənin inkişafına 
bilavasitə müsbət təsirini göstərir.

Ölkəmizdə artıq böyük bir pam-
bıqçılıq hərəkatı başlayıb. Ulu öndər 
Heydər Əliyevin dövründə olduğu 
kimi, pambıqçılıq geniş vüsət alıb. İndi 

artıq hər hansı bir təbliğata ehtiyac qal-
mayıb. Bu da insanların güzəranının, 
yaşayış səviyyəsinin və işgüzarlığının 
artması deməkdir. Bir sözlə, pambıq-
çılığın inkişafı üçün dövlət tərəfindən 
hər cür şərait yaradılıb. Sözsüz 
ki, belə şərait pambıqçılığın daha 
geniş inkişafına güclü təkan verəcək, 
məhsuldarlıq isə daha yüksək olacaq. 
Mütəxəssislərin fikrincə,  pambıqçı-
lığın inkişafı istiqamətində qarşıya 
qoyulan vəzifələrin icrası yaxın illərdə 
ölkəmizdə pambıq emalını 400 min 
tona çatdırmağa imkan verəcəkdir.

Azərbaycanda pambıq istehsalı-
nın inkişafı ilə bağlı bir neçə məqama 
nəzər salaq. Dünya bazarında pambıq 
ehtiyatlarının azalması, tələbin isə 
artması və beləliklə də qiymətlərin 
yüksəlməsi fonunda ölkəmizdə qədim 
ənənəyə malik pambıqçılığın inkişafı-
nın sürətləndirilməsi məqsədilə dövlət 
başçısı tərəfindən bir sıra mühüm 
vəzifələr müəyyənləşdirilib. Həmin 
vəzifələrin icrasını reallaşdırmaq 
üçün bütün imkanlar təhlil olunaraq 
qısa müddətdə pambıqçılıqla məşğul 
olan rayonlarda şirkətlərlə, aidiyyəti 
xidmət təşkilatları ilə birgə əlaqəli 
iş qurulub. Bu gəlirli sahənin inkişaf 
etdirilməsi şübhəsiz ki, ölkədə əlavə 
iş yerlərinin açılmasına və əhalinin 
yüksək maaşlı işlə təmin olunmasına 
imkan yaradıb. 

Azərbaycan Prezidenti pam-
bıqçılığın inkişafından danışarkən, 
deyib: “Pambıqçılığın ölkə iqtisa-
diyyatına çox böyük xeyri var. Bu, 
ölkəmizə valyuta gətirir və pambıq 
elə bir məhsuldur ki, dünya birjala-
rında satılır. Ona görə pambığın və 
mahlıcın satışı üçün bazarları aramaq 
lazım gəlmir və bu, əlbəttə ki, böyük 
üstünlükdür. Eyni zamanda, pambıq-
çılıq əməktutumlu kənd təsərrüfatı 
sahəsidir… Bölgələrdə məşğulluğun 
artırılması baxımından pambıqçı-

lığın çox böyük xeyri var. Bunu 
artıq pambıq əkən bütün rayonla-
rın ictimaiyyəti və vəzifəli şəxslər 
yaxşı bilirlər, görürlər ki, bu gün bu 
rayonlarda işləmək istəyən, ancaq 
hələ işsiz qalan vətəndaş özü üçün iş 
tapa bilər”.

Xam pambığın növlər üzrə alış 
qiymətləri artırıldığından torpaq 
mülkiyyətçiləri tərəfindən bu sahəyə 
maraq xeyli artıb. Nazirlər Kabi-
netinin qərarı ilə pambıq və tütün 
istehsalçılarına becərilən hər hektar 
əkin sahəsinə görə əlavə 40 manat 

yardım tətbiq edilib. Becərmə və 
yığım işlərinin mexanikləşdirilməsi, 
mütərəqqi texnologiyalar tətbiq 
edərək istehsalın səmərəliliyinin daha 
da artırılması üçün “Aqrolizinq” 
ASC tərəfindən dünyanın qabaqcıl 
şirkətlərinin istehsalı olan müasir 
texnika və avadanlıqlar respublikaya 
gətirilib.

Azərbaycan Prezidentinin 22 
sentyabr 2016-cı il tarixdə imzala-
dığı pambıqçılığın inkişafına dövlət 
dəstəyi haqqındakı sərəncamına 
əsasən, hər ton xam pambığa görə 
pambıq istehsalçılarına 100 manat 
subsidiya verilir. Bu qərardan sonra 
əmək tutumlu sahə olan  pambıqçılığa 
fermerlərin maraqları daha da artıb 
və ölkədə pambıqçılıq yüksələn xətlə 
inkişaf edir.

Kənd Təsərrüfatı Nazirliyinin 
məlumatına görə, 2017-ci ildə res-
publika üzrə 22 rayonda 136 min hek-

tardan artıq pambıq əkilib. Əkinlər 
əsasən, “MKT İK” MMC , “CTS 
Aqro” MMC, “Şamo” MMC, “Goran 
Pambıq” ASC və “Kənd Təsərrüfatı” 
MMC ilə birgə əməkdaşlıq barədə 
müqavilə bağlayan istehsalçılar 
tərəfindən aparılıb.

Hazırda Azərbaycanda pambıq 
yığımı yekunlaşmaq üzrədir. Dövlət 
Statistika Komitəsinin məlumatına 
görə, yanvarın 9-dək ölkə üzrə 207 
min 155 ton pambıq tədarük olu-
nub. Bu, ötən ilin eyni dövrü ilə 
müqayisədə 2,3 dəfə çoxdur. Xatırla-

daq ki, keçən il yanvarın 9-dək qəbul 
məntəqələrinə 88 min 596 ton pambıq 
təhvil verilmişdi.

Qeyd edək ki, Prezident  
İlham Əliyevin 2017-ci il 13 iyul 
tarixli sərəncamı ilə təsdiqlənən 
“Azərbaycan Respublikasında pam-
bıqçılığın inkişafına dair 2017–2022-
ci illər üçün Dövlət Proqramı”nda 
2022-ci ilədək xam pambıq isteh-
salının 500 min tona çatdırılması 
hədəflənir.

Bu gün kənd təsərrüfatı 
məhsullarının emalı sahəsində 
fəaliyyət göstərən istehsalçıla-
rın əksəriyyəti kiçik müəssisələr 
kateqoriyasına daxildir. Lakin son 
dövrlər yaradılan müasir texnika 
və texnologiyalarla təchiz edilən 
iri müəssisələrin məhsul emalında 
gücü daha böyükdür. Bu fakt ölkənin 
müvafiq sahələr üzrə istehsal və ixrac 
potensialının gücləndirilməsini təmin 

etsə də, bazarda rəqabətin artırılma-
sının qarşısında müəyyən problemlər 
yaradır. Belə ki, əksəriyyəti kiçik 
olan emal müəssisələri rəqabətə dözə 
bilmirlər. Prezident İlham Əliyevin 
imzaladığı 6 dekabr 2016-cı il tarixli 
fərmanla təsdiqlənən “Milli iqtisadiy-
yat və iqtisadiyyatın əsas sektorları 
üzrə Strateji Yol Xəritəsi”ndə kiçik 
və orta həcmli emal müəssisələri 
şəbəkəsinin yaradılması ilə bağlı 
müvafiq stimullaşdırılma tədbirlərinin 
görülməsi nəzərdə tutulub. Bu da 
emal sənayesinin coğrafiyasının 

genişlənməsinə, məhsul istehsalının 
çeşidlərinin artmasına gətirib  
çıxaracaq.

Pambıqçılığın inkişafı da 
bu sahədə məhsul istehsal edən 
müəssisələrin yaradılmasını tələb edir. 
Mingəçevir Texnologiyalar Parkında 
fəaliyyət göstərəcək müəssisələrin 
əsas işi kənd təsərrüfatı məhsullarını 
son məhsula çevirməkdir. Bu, çox 
vacibdir. Ona görə ki, dünya baza-
rında xam məhsul aşağı qiymətlə 
satılır və gəliri az olur. Pambıqdan 
son məhsulun istehsalı daha çox gəlir 
gətirməklə yanaşı, həmin məhsullara 
olan tələbat daxili imkanlar hesa-
bına ödənilir. Digər tərəfdən, belə 
müəssisələr yeni iş yerlərinin açılma-
sına və əhalinin məşğulluğunun təmin 
edilməsinə imkan yaradacaq.

Vaqif BAYRAMOV, 
“Xalq qəzeti”

Pambıqçılığa diqqətin artırılması yeni iş 
yerlərinin yaradılmasına, ixrac potensialının 

inkişafına önəmli təsir göstərir

09.01.2018-ci il tarixə pambıq tədarükünə dair operativ məlumat

Ötən ilin eyni dövrü ilə 
müqayisədə 2,3 dəfə çox 
pambıq tədarük olunub

�� Yanvarın 9-dək ölkə üzrə 207 min 155 ton 
pambıq tədarük olunub. 

Dövlət Statistika Komitəsindən AZƏRTAC-a bildiriblər ki, 
bu, ötən ilin eyni dövrü ilə müqayisədə 2,3 dəfə çoxdur. Ötən il 
yanvarın 9-dək qəbul məntəqələrinə 88 min 596 ton pambıq təhvil 
verilmişdi.

Qeyd edək ki, Prezident İlham Əliyevin 2017-ci il 13 iyul 
tarixli sərəncamı ilə təsdiqlənmiş “Azərbaycan Respublikasında 
pambıqçılığın inkişafına dair 2017–2022-ci illər üçün Dövlət 
Proqramı”nda 2022-ci ilədək xam pambıq istehsalının 500 min 
tona çatdırılması hədəflənir.

AZƏRTAC pambıq tədarükünə dair yanvarın 9-na olan  
operativ məlumatı təqdim edir.

ABŞ-ın vitse-prezidenti  
Yaxın Şərqə səfər edəcək

�� ABŞ-ın 
vitse-prezidenti 
Mayk Pens yanvarın 
sonunda İsrail, 
İordaniya və Misirə 
səfər edəcək.

Bu barədə Ağ evin 
mətbuat-xidməti məlumat 
verib.

“Vitse-prezident Pens prezident Donald Trampın adından 
İsrail, İordaniya və Misirə səfər edəcək. Səfərin yanvarın 19-dan 
23-dək baş tutacağı planlaşdırılır”,-deyə məlumatda deyilir.

Qeyd edək ki, Fələstin rəhbərliyi Vaşinqtonun Yerusəlimi İsra-
ilin paytaxtı kimi tanımasına etiraz olaraq ABŞ-ın vitse-prezidenti 
ilə görüşməkdən imtina edib.

Ağ ev: Tramp 2020-ci 
ildə də prezidentliyə 

namizədliyini irəli sürəcək
�� ABŞ-ın 

prezidenti Donald 
Tramp 2020-ci 
ildə keçiriləcək 
prezident seçkisində 
namizədliyini irəli 
sürəcək.

APA-nın TASS 
agentliyinə istinadən verdiyi xəbərə görə, bu barədə Ağ evin 
mətbuat katibinin müavini Hoqan Qidli jurnalistlərə bildirib.

“Şübhəsiz ki, prezident Tramp növbəti seçkilərdə yenidən 
prezident postu uğrunda mübarizə aparmaq niyyətindədir”,- deyə 
Ağ ev rəsmisi qeyd edib. 

Hüseynəli Əmiri: “Azərbaycanla 
əlaqələrin inkişaf etdirilməsi 
İranın strateji siyasətidir”

�� Azərbaycan Respublikası ilə əlaqələrin 
inkişaf etdirilməsi İranın strateji siyasətidir.

APA-nın Tehran  
bürosunun məlumatına 
görə, bunu dünən  İran 
prezidentinin müavini  
Hüseynəli Əmiri  İranın 
Ərdəbil əyalətinə səfəri 
zamanı bildirib.

H.Əmiri  qeyd edib 
ki, qonşu ölkələr arasında  
Azərbaycanla  əlaqələrin 
gücləndirilməsinə xüsusi 
önəm verilir: “Azərbaycan Respublikası ilə əlaqələrin inkişaf 
etdirilməsi  İranın strateji siyasətidir. Bu əlaqələrdən hər iki ölkə 
faydalanır”.  O, Azərbaycan və İran prezidentlərinin iki ölkənin 
əlaqələrini gücləndirmək üçün  dəfələrlə görüşdüyünü xatırladıb: 
“Dövlətimiz  dəfələrlə  Azərbaycan Respublikası ilə iqtisadi, ticari, 
siyasi və mədəni əlaqələri  heç bir məhdudiyyət tətbiq etmədən 
inkişaf etdirməyə hazır olduğunu bildirib və son illər bu əlaqələrin 
sürətlə inkişafının şahidi olmuşuq”.

H.Əmiri İran-Azərbaycan dəmir yolu xəttinin 
əhəmiyyətindən, Astara və Biləsuvar gömrüyü vasitəsilə əlaqələrin 
genişləndirilməsinin zəruriliyindən də danışıb: “Dəmir yolu 
vasitəsilə iki ölkə arasında  ticari və iqtisadi əlaqələr formalaşmalı 
və inkişaf etdirilməlidir. Ümid edirəm ki,  Ərdəbil-Miyana  dəmir 
yolu xəttinin tikintisinin və yolun Ərdəbilin şimalında Azərbaycan 
Respublikasının dəmir yolu xəttinə birləşməsini tezliklə görəcəyik.  
Bu dəmir yolu xətti də istifadəyə verilərsə,  iki qonşu ölkə arasında  
çox yaxşı  əməkdaşlıq və mübadilə potensialı yaranacaq”. 

�� “Avropa İnvestisiya Bankı (European 
Investment Bank, EIB) tərəfindən Trans-Adriatik qaz 
boru kəməri (TAP) layihəsinə kreditin ayrılması ilə 
bağlı danışıqlar davam etdirilir”.

“APA-Economics”in məlumatına görə, bunu TAP Konsorsiumunun 
prezidenti Volter Pirer “Reuters” agentliyinə müsahibəsində bildirib. 
Onun sözlərinə görə, EİB tərəfindən TAP-a 1,5 milyard avro həcmində 
kreditin ayrılması ilə bağlı qərar fevral ayında qəbul ediləcək.

Xatırladaq ki, SOCAR-ın sərmayələr və marketinq üzrə vitse-
prezidenti Elşad Nəsirov da Avropa İnvestisiya Bankı tərəfindən TAP 
layihəsinə 1,5 milyard avro məbləğində kreditin ayrılmasının gələn 
ilin fevral ayınadək təxirə salındığını bildirmişdi. O, bu addımın 
layihənin icrasına hələlik təsir etməyəcəyini qeyd etmişdi: “Hələlik bu 
qərar layihənin icrasına təsir etmir. TAP layihəsi 2020-ci ilin əvvəlində 
istismara veriləcək”.

Qeyd edək ki, TAP layihəsi Avropa Birliyinin enerji təhlükəsizliyi 
və enerji mənbələrinin diversifikasiyası ilə bağlı strateji məqsədlərində 
mühüm rol oynayır. Təbii qazın Azərbaycandan Avropa bazarlarına  
ixracının ən qısa və birbaşa marşrutunu TAP təşkil edir. TAP layihəsi 
üzrə Albaniya, İtaliya və Yunanıstan arasında “Hökumətlərarası saziş” 
2013-cü ilin fevral ayında imzalanıb. Borunun uzunluğu 878 km 
təşkil edir. Onun fəaliyyətə başlama tarixi kimi 2020-ci ilin yanvar ayı 
göstərilir.

TAP-ın ilkin illik nəql imkanı 10 milyard kubmetrdir (illik 20 
milyard kubmetrədək artırıla bilər).

Layihə üzrə hazırkı pay bölgüsü: “Cənub Qaz Dəhlizi”  
QSC - 20%, BP - 20%, “Snam” - 20%, “Fluxys” - 19%,  
“Enagás” - 16%, “Axpo” - 5%. 

TAP konsorsiumu: “Avropa 
İnvestisiya Bankının TAP 

layihəsinə kredit ayırması üçün 
danışıqlar davam etdirilir”

Tunisdə etirazçılarla polis 
arasında toqquşmalar baş verib, 

ölən və yaralananlar var

�� Tunisin Teburba şəhərində etirazçılarla polis 
arasında baş verən toqquşmalar nəticəsində 1 nəfər 
ölüb, 5 nəfər yaralanıb.

APA-nın “Reuters” agentliyinə istinadən verdiyi xəbərə  görə, 
toqquşmalar işsizlik, qiymətlərin və vergilərin qaldırılmasına qarşı 
keçirilən aksiyada qeydə alınıb. Məlumata görə, bəzi etirazçıların 
hökumət binasına od vurmaq çağırışı vəziyyəti nəzarətdən çıxarıb.

Etiraz aksiyaları Tunisin bir sıra digər şəhərlərində də  
keçirilib. Polis nümayişçiləri dağıtmaq üçün gözyaşardıcı  
qazdan istifadə edib. 

Tunisdə 2011-ci ildə başlayan maliyyə böhranı davam edir. 
2015-ci ildə törədilən terror hücumlarından sonra ölkəyə turist 
axını kəskin şəkildə azalıb.


